
ХОРИН ЖИЛИЙН ДАРАА

	Нэгэн удаа, намрын эхэн сард юм сан. Москвагийн нэгэн сургууль дээр уран зохиолын үдэшлэгт хүрэлцэн ирээч гэсэн урилга утсаар авлаа.

	— Хаа байдаг юм бэ?

	— Таны сурч байсан сургуулийн хажуудхан.

	— Миний сурч байсан сургуулийг яаж мэддэг юм бэ?

	— Түр хүлээж байгаарай... 

	Шарчигнах чимээ гарч, торхийх сонсогдох нь харилцуурыг өөр хүнд дамжуулж байгаа бололтой. Энэхэн хооронд цаг хугацааны машин ажиллаж, хорин жилийн тэртээд намайг аваачин, танил дуу сонсогдох нь

	— Сайн уу, Сережа. Чамайг тэгж дуудаж болох уу?

	— Сайн уу, Нина.

	— Чи манайд ирэх үү?

	— Танайд уу?

	— Би энд биеийн тамир заадаг юм.

	— Очилгүй яах вэ

	— Яагаа вэ, нөгөө Машковын мухар гудамж, Цэнгэг цөөрмийн тэнд.

	— Мэднэ, мэднэ.

	— За тэгвэл хүлээж байя. Ирэхийг зөвшөөрсөнд чинь баярлалаа.

	— За яршиг даа.

	— Баяртай.

	— Баяртай.

	Утасны нөгөө үзүүрт харилцуурын товчлуур дуугарахад би гэнэт сандарч мэгдсэн хоолойгоор:

	— Хөөе, чи сайн уу?! гэв.

	 

	 

	Нина бид хоёр сургууль төгссөнөөс хойш хорин жил уулзсангүй. Аав Зөвлөлийн ордны тэнд шинэ байранд орсноор түүнээс ч өмнө бид айл хөрш байхаа больсон билээ.

	Нина манай ангийн Юрка Петровтай суусан гэдгийг Анагаах ухааны дээд сургуулийн шалгалтад бэлдэж байх үедээ дуулсан билээ. Тэр бээр Лемешевтэй ч суусангүй, Бабочкинтай ч суусангүй, Конрад Вейдттай ч суусангүй ердөө л Юрка Петров, нөгөөх хэврэг ястай (дугуйн уралдаан, цанын харайлт, мөсөн гулгуурын талбайд хэчнээн ч удаа ясаа хугаллаа) гулжгар гайхалтай л суусан байлаа. Энэ нь намайг илтэд дооглосон хэрэг шиг тэгэхэд санагдсан юм. Тэгээд ч урьд нь Нина түүнийг ганц нүдээр харж байгаагүй билээ.

	Дайны дараа сургуулийн нөхөдтэй манай холбоо бүрмөсөн тасарлаа. Павлик Аршанский, Борис Ладейников мэтийн дотнын найз нар фронт дээр амь үрэгдэж, Жена Румянцева эргэж ирсэнгүй. Карнеев Москвагаас бүрмөсөн явж Эрхүүгийн их сургуульд тэнхим удирдах болсон, бусад нь ч гэсэн нутаг даяар тарж одсон байлаа. Манай хуучин сургуулийн байр аль хэдийнээс сурган хүмүүжүүлэх ухааны Академийн мэдэлд очсон болохоор бидний цуглаж бөөгнөх газар алга болжээ.

	Нэгэн удаа би гудамжинд цагаан хөмсөгт жаал Черновтой тааралдсан, гайхалтай нь тэр бээр далайн арслан сургаж тоглуулдаг хүн болсон байлаа. Чернов алгийнхнаа цуглуулах гэж оролдсон боловч санаандгүй бэрхшээлтэй тулгарч гэнэ. Юу гэвэл бүсгүйчүүд маань хадамд гараад эр нөхрийнхөө нэрд далдлагдчихсан болохоор олох аргагүй болжээ.

	 

	 

	Нинатай утсаар ярьсан хэдхэн үг намайг ихэд цочоов. Өнгөрсөн хорин жилд амссан амьдралын хүнд бэрх өдрүүд сургуулийн насны цорын ганц дурлалын минь тухай дуртгалыг ул мөргүй арчиж орхижээ. Дуртгал ч гэж дээ, гомдол гэмээр шахуу юм шүү. Гэвч хорин жил гэдэг зүрх мартахгүй байхад дэндүү их хугацаа юм даа гэж бодоод баахан тайвширлаа.

	 

	 

	Би үдэшлэгт шальгүй хоцорч очлоо. Нина намайг сургуулийн гадаа хүлээж байв. Тэр бээр бараг өөрчлөгдсөнгүй.

	— Хайр сэтгэл хуучирна гэдэг энэ байхдаа. Урьд чи болзоонд ер хоцордоггүй сэн. За түргэлье, хүүхдүүд хүлээж байгаа гэсээр жижигхэн боловч чийрэгхэн гараараа намайг хөтлөөд гүйлээ.

	Үнэрийг нь аваад сэтгэл түвдэхгүй байж болдоггүй хоёр зүйл надад байдаг. Нэг нь шохой холилдсон сургуулийн ариутгалын үнэр нөгөө нь цэргийн тосолсон гутлын үнэр билээ. Би сургууль дээр юм уу, цэргийн газар уулзалт хийхдээ эхлээд үг хэлээ олохгүй тэвдэх нь ч байдаг. Энэ удаад бол баруухан талд минь Нина Варакина хана түшээд зогсож байгаа учраас бүр ч алмайрч орхилоо. Ерөөс өтөлсөн юмгүй, гол шиг чийрэг биетэй ажээ! Түүнийг харахад л биеийн тамирын заалны цэнгэл үзэгдэж амтагдах шиг болно. Тийм ээ, Нина бараг өөрчлөгдөөгүй атлаа тэс өөр хүн болжээ. Охин байх үеийн нь учир битүүлэг байдал нэгэнт үгүй болж ааш зан, бие бялдар төгс боловсорчээ. Байр сууриа нэгэнт олсны шинж, хангалуун байдлыг нь хараад өнгөрсөн явдлын тухай ярилцахад хялбар хөнгөн байх биз ээ гэж бодов.

	Би ийнхүү бодолд автаж орхиод миний өгүүллэгийн үйл явдлаас багшийнхаа дохиогоор босож ярих хүүхдүүдийн ичингүйрэн бувтнах үгсийг их л хайнгадуу сонсож суулаа. Тэгснээ хүүхдүүд чөтгөр шиг гярхай гэдгийг санаж Нинагийн зүг харахаа болихоор шийдээд тэдний яриаг дэмжин толгой дохиж, инээмсэглэж, ер нь л энэхүү болж байгаа үйл явдлыг ихэд сонирхсон дүр үзүүлж гарав.

	Гэхдээ л юу ч болоод байгаа юм бэ бүү мэд, нэг л үл мэдэгдэх цахилгаан гүйдэл хүүхдийн энэ танхимаас миний биед харван орсоор байлаа. Гурав дахь эгнээний захад буржгар үстэй тарган бор хүү суугаад амаа хагас ангайж, миний зүг оч бадарсан нүдээр ширтэх нь яах аргагүй Миша Хорок, миний багын найз мөн дөө. Зүүн талд нь суусан урт хүзүүтэй, сөхүү хамартай туранхай охин бол манай сургуулийн гимнастикч, уран зохиолоор хөдөөг алдаршуулан дуулагч Лида Ваккар дүрээрээ байна. Бүр давраад Борька Ладейников, Павлик, Тюрин, ер хуучин ангийнхан маань энд цөмөөрөө байх шиг санагдав. Тэгж байтал тэртээ арын эгнээнд суугаа өсгөлүүн том хүүг харангуут бүр ч үл ойлгогдох сэрэл төрж, сэтгэл нялхран хоолой торолзоод явчхав. Зуувандуу хүрэн бор нүд, нүд цавчихад хацар шүргэдэг урт сормуус, царайны байдал, уран эвлэг ам, эрүүн дээрх бяцхан хонхорхой, ер энэ хүүгийн бүхий л юм надад хэзээ язааны танил санагдах нь гайхмаар. Тэгсэн мөртөө миний хуучин танилуудын алинтай нь ч адилгүй ажээ. Карнеев, Панков, Грызлов, Ворочилин нарын дүр зураг сэтгэлд жирэлзэн өнгөрөвч энэ хүүтэй адил төстэй нь үгүй. Тэр хүү хэрхэн инээмсэглэж байгаа, долгионт цайвар үсээ илж байгаа, зуувандуу чийглэг нүдээр миний зүг хяламхийж хажуудаа суугаа хүүд нэгийг шивнэн ярьж буй зэргийг би сэтгэл догдлон харж суулаа.

	Уулзалтын цуглаан дуусаж, ширээ сандал шажигнан хүүхдүүд шуугилдахын цагт нөгөө өсгөлүүн биет хөөрхөн хүү

	— Ээж ээ, би харъя. Түлхүүрээ өгөөч? гэхэд

	— Бариад ав! хэмээн Нина хэлхээтэй түлхүүр шидэхэд цаадах нь сагсан бөмбөг тоглодог хүний самбаалаг хөдөлгөөнөөр шүүрч авав.

	— Энэ чиний хүү юм вий? гэж би Нинагаас гарч явахдаа асуухад

	— Тийм ээ, миний бага, Борька. Чи харин яагаад таньсангүй вэ? Надтай их л адилхан гэдэг юм шүү дээ.

	— Үс нь Юрагийнх болоод намайг жаахан будилуулчхаж л дээ. Ямар том хүү вэ, бусдаасаа тохой шахам өндөр байна шүү.

	— Улирсан юм. Ноднингийн турш өвчлөөд, намайг яаж зовоосон гэж бодно!..

	— Чи ч харин өтөлсөнгүй ээ!

	— Биеийн тамирын багш өтөлж болохгүй шүү дээ. Өмнөхөн талд маань Цэнгэг цөөрмийн модод шарлан харагдаж унасан навчны үнэр хурц содон ханхална.

	Тэр нэг Буратино шиг охин арай Лидагийнх биш биз?

	— Тэгэлгүй яах вэ. Машенька Ваккар.

	— За тэгвэл бас нэг хар нүдтэй бор хүү Миша Хороктой нүгэлтэй адилхан юм аа.

	— Мөн шүү дээ. Тэр чинь Миша Хорок.

	— Мишагийн хүү юу?

	— Үгүй ээ. Толягийнх. Миша фронтод үрэгдсэнийг дуулаагүй гэж үү?

	— Түүнийг цэрэгт татсан гэж үү? Сул биетэй, бүдүүн юм, дандаа л унтаж байдаг сан.

	— Хэрэгтэй үед сэрсэн л дээ. Миша бүр дайны сүүлчээр Берлинийг авахад үрэгдсэн... Толя нь өрөөсөн хөлтэй эргэж ирээд дээд сургууль төгссөн, эхнэр авч хүү төрүүлээд, талийгаач ахын дурсгалд Миша гэж нэрлэсэн юм байхгүй юу.

	— Миша Хорок, хорхойд хоргүй амьтан байж билээ. Павликийг чи санаж байна уу?

	— Аршанский юу? Санахаар барах уу!

	— Энэ хорвоогийн хамгийн цэвэр тунгалаг, сайн хүмүүс гэж би Женя Румянцева тэр хоёрыг л боддог юм.

	— Юу гэсэн үг вэ? Үхсэн нь л үлдсэнээсээ илүү байх ёстой юм уу?

	Эргэж харалгүй явж чадна гэдэг атаархмаар чанар. Гэхдээ л би Нинаг өнгөрсөн явдалдаа үнэнч байгаасай гэж бодсон юм.

	— Чи үүнийг зөвшөөрөхгүй байна гэж үү? гэж намайг асуухад

	— Үхэж үрэгдсэн нь, байхгүй учраас биднээс давуу, амьд байгаа нь байж байгаа учраас тэднээсээ илүү. Бид бас үхээгүй гэж үү, үхэх үхэхдээ нэг биш үхсэн шүү дээ.

	— Энэ ч яах вэ, өөр хэрэг!..

	— Нэг удаа үхэх, мэдээжээр дээр.

	Хөлийн дор саяхан унасан шар, улбар алтлаг хүрэн, улаан судалтай ногоон навч хөглөрөн шажигнана. Агч модны том дугуй навч араа мэт ирмэгээрээ өнхөрсөөр өөдөөс маань тосон айсуй. Зүлгийн ногоон өнгө гандаагүй боловч царцаж орхиод нэг л үхээнц. Хорин жилийн өмнө энэ гудамжинд бас л навч шажигнаж, оюу номины өнгөт зүлэг царцаж, намрын уйтгарт үнэр ханхалж байсан билээ. Үүнээс ер хаашаа зайлах вэ? Бид хоёр явсаар онгож шарласан голт борын бутан дор нэгэн намхан сандалд очиж суув. Хотгор суудалтай, хол түшлэгтэй тэр сандалд суухдаа би гүнзгий зөөлөн суудалд сууж байгаа юм шиг унаад өглөө. Өнгөрсөн явдлын өмнө бууж өгч байгаа юм шиг, энэ л надад дут аа гэж үү? Тэгэхдээ би хүнд хэцүүхэн хорин жил, энэ хугацаанд үзэж амссан бүхэн, хайрлаж дурласан хүүхнүүдийнхээ үнийг бууруулах гэсэн хэрэг огтоос биш ээ. Гэвч тийм л явдал болчихлоо.

	— Петров чамд хэзээ ч таалагдаж байгаагүй шүү дээ, тэгээд яагаад суучих аа вэ? гэж намайг асуухад

	— Тийм л дээ... гэж Нина аль түрүүнээс энэ асуултад бэлдэж байсан мэт шууд хариулав.

	— Чи түүнд таалагдаж байгаа юу?

	— Тийм л юм байлгүй... Ер нь ийм л юм болсон юм. Юрка Петров өнчин, эмээтэйгээ л байдаг байсныг чи мэднэ биз дээ. Биднийг сургууль төгсдөг жил эмээ нь өөд болоод, би ч бас ганцаар үлдсэн. Гучин долоон онд эцгийг минь баривчлаад найман сарын дараа ээжийг минь аваад явсан... Гашуудсан царай гаргах хэрэггүй ээ, энэ өнгөрсөн явдал. Эцэг маань үхсэн хойноо цагаадаж, ээж эргэж ирсэн, одоо насны тэтгэвэр аваад Политехникийн музей рүү лекцэд гүйж байна. Намайг тийнхүү ганцаараа ядаж байхад та нар зүг зүгтээ алга болчхоод ганц Юрка Петров л хүрч ирсэн... Тэгээд бид хоёр цуг байвал дээр юм уу гэж шийдсэн юм... 

	— Чи түүнд хайртай юу?

	Нина ихэд инээж,

	— Хорин жилийн дараа ийм зүйл асуудаг юм уу? Хоёр хүүтэй, нэгийг нь чи үзсэн, нөгөөх нь ёстой баатар эр. Юрагаас тохой өндөр. Мөр нь гэж яана, ханхар эр ээ. Одоо Эрчим хүчний дээд сургуулийн дөрөвдүгээр ангид, намайг эмээ болгох төлөвтэй дэг шүү.

	— Юрка их өөр болсон уу?

	— Юу гэж хэлэх юм бэ дээ. Их халзарсан.

	— Спортоо орхисон уу?

	— Ясанд нь фосфорын дутагдалтай гээд эмч нар хорьчихсон. Дандаа л гэмтэж байдаг байгаагүй юу? Одоо оролдож байх өөр юмтай болсоон. Алтан загастай аквариум. Тун саяхан усныхаа хүчилтөрөгчийг бүрэн солиод бөөн баяр байгаа.

	Нина над руу болгоомжлон хараад үргэлжлүүлэн:

	— Чи муу юм бүү санаарай, Юра сайн инженер, хоёр одонтой.

	— Би юугаа бодох вэ. Гэхдээ л тамирчин, элдэв юм зохиож бодох дуртай Юрка Петров гэнэт халзарчхаад л алтан загас хариулж байна гэхэд нэг л итгэмээргүй...

	— Тэр элдэв юм зохион боддог нь ч хэвээрээ л байх. Тэгэхдээ түүний боддог юмнууд маш нууц. Үнэхээр гайхамшигтай инженер шүү, магадгүй тэр л салбартаа цорын ганц нь ч байж мэднэ. Юу вэ? Би чинь юу л болоод чиний өмнө өөрийгөө зөвтгөх гээд байна аа... Дахиад бас таалагдах гэж үү?

	Нина ингэж хэлээд намайг анх үзэж байгаа юм шиг удтал ажиглан ширтэж байснаа:

	— Би чамайг үнсвэл үнсмээр л байна. Гэхдээ энэ бол нүгэл болно гэж бодлогошрон өгүүлэв.

	— Юрка Петровын хувьд уу?

	— Юрка ямар хамаа байна? Эмгэнтэй үнсэлдэх нь чамд шившигтэй бус уу? Энэ нь өнгөрсөн явдлын тухай дуртгалыг баллаж орхивол яана... 

	Өнгөрсөн явдлын тухай дуртгал гэнэ ээ! Надад өнгөрсөн юм гэж ер алга. Нина ч өөр хүн болсонгүй. Бидний багадаа хөтлөлцөн явсан Цэнгэг цөөрмийн модтой зам хорин жилийн тэртээ үлдсэнгүй, надад өөрт мэдэгдэлгүйгээр бүхий л амьдралын минь дундуур цэцэглэн сунайжээ. Хорин жил гэдэг амьсгаа авахтай адил богинохон ажээ. Гэхдээ би үүнийг хэлсэнгүй, өөр зүйлийн тухай:

	— Чи өнгөрсөн явдал л гэх юм. Чи бид хоёрт өнгөрсөн явдалсаад байх юм бий сэн бил үү?..

	— Бид хаалган дээр үнсэлдэж, харанхуйд тэврэлдээгүй. Энэ шальгүй нууцыг чамд өөр хүн нээсэн байх, гэхдээ хүнд цагт би чамд муу нөхөр байсан гэж үү?

	— Хүнд цагт чи сайн нөхөр байсаан.

	— Би зөвхөн хүнд үед л сайн байсан. Бусад цагт бол адын охин байж дээ. Хүн бүхэнд сайхан харагдаж, янз бүрийн хүмүүс дунд хольж сүлж, гайхагдаж явахын донтой байсан. Алив залууг түр саатуулахын төлөө учир утгагүй үнсэлцэж явсныг ер алийг тэр гэхэв. Заримдаа бүр удахгүй нөхөр гэдгийг нь тааж мэдээд хоёр хацрыг нь хүртэл шимээд явуулчхаж байсан. Харин чамайг нойтон хамуу шиг болохоор нь айдаг байлаа. Чамтай хамт байна гэдэг бол бүх насаараа сайн сайхан байхын нэр. Тэрийг нь би чадахгүйгээ мэдээд чамайг молигодъё гэж бодоогүй юм.

	— Үгүй ер, овоо л доо.

	— Тоглоом биш шүү. Үнэхээр тийм. Чи дэндүү эвдрээгүй, ариун шударга байсан. Би тиймд дургүй. Нэг удаа ном хулгайлсан чинь сайхан санагдсан. Тийм мэтийн юм олон хийж байсан бол надад таалагдах л байсан!

	— Чи бид хоёр бие биеэ таньсангүй ээ! Эвдрээгүй, шулуун хүн чинь гурван дээд сургууль солиод алийг нь ч төгсгөж чадалгүй, сүүлдээ бүр арга тасрахдаа огт бодоогүй зүйлээ оролдож эхэлсэн шүү дээ.

	— Бодоогүй чинь дэмий байна даа. Би хүртэл чамд тэгэхэд үргэлжилсэн үгийн зохиол бич гэж хэлээгүй сэн бил үү?

	— Тийм ээ. Шүлэг бичиж чадаагүй болохоор нь л тэгсэн биз дээ. Харин Женя Румянцева намайг илүү ойлгож арван жилийн дараа гараа сунгасан юм.

	— Юу гэсэн үг вэ?

	— Намайг замаа олохгүй будилна гэдгийг урьдчилан мэдээд арван жилийн дараа уулзах болзоо тавьсан юм. Тусламж хэрэгтэй гэж мэдэж л дээ.

	— Тэгнэ дээ. Женятай харьцуулбал бүгд өчүүхэн амьтад, Тэр туг байж дээ!

	— Туг биш ээ, хүн байсан юм. Биднээс бүгдээс нь илүү хүн байсан юм гэж би эгдүүцэн хэлэв.

	— Түүнээс дутуугүй хүн бишгүй бий. Наанадаад л Юрка Петров байна гэж Нина тайван хэлээд, — Миний төлөө хэчнээн зүдэрсэн гэж бодно, хөөрхийг. Сургуульд байхдаа мань хүн ясаа биеийн тамирын талбай дээр биш, казанийн буудал дээр ачаа үүрээд хугалж байлаа. Дараа нь мэргэжлийн ажил олж хийж чадахгүй хэчнээн ч жил болов доо. Надаас болоод л ажилд авдаггүй байлаа. Юу эс хийсэн гэж бодно! Сүмийн цахилгаан хүртэл сэлбэж явлаа шүү дээ... Чамд буурал үс зохиж байна шүү.

	Нинагийн сэтгэл татах хүчний нууцыг би одоо мэдлээ. Тэр газар дэлхийтэй адил жирийн цайлган ажээ. Цэцэрлэгт гудамжаар бидний өөдөөс цайвар цувтай ганагар хүн бодол болон алхална. Түүний гүн үрчлээтэй боловч оворгүй, хөрслөг царай бодолд дарагдсан уйтгарт шинжтэй. Бидэнтэй зэрэгцэж ирээд зантгар толгойгоо бөхийлгөөд нүүрэндээ байсан гүн үрчлээг албын хүчээр хөөн зайлуулж инээмсэглэв. Би ч мэндэллээ.

	— Хэн гэгч вэ? гэж Нина их л сонирхсон байдалтай асуухад нь би

	— Таньсангүй гэж үү?

	— Бурхан минь, миний дуртай жүжигчин байна шүү дээ!..

	Би энэхүү сэтгэл нэвт дуудан хэлэх үг, нүдний нь нуудгай торгомсог өнгийг эртнээс мэдэх бил ээ! Конрад Вейдт, Бабочкин, Лемешев нарын нэрийг ийнхүү сэтгэл уудлан нэрлэж байсныг би цаг цагийн тохиолдолд сайтар санаж байна.

	Би танил жүжигчнийг дуудаж Нинатай танилцуулав. Гурвуулаа бид цөөрмийн зүг хажуугийн замаар явтал тэр хоёр баахан түрүүлж ямар нэг юмны тухай хөгжилтэй ярилцан байхад би баахан хоцорсхийж явлаа.

	Дараа нь би бүр нэлээд их хоцорсон боловч Нина эргэж харсангүй. Хэрэв би тэгээд л явчихсан бол ер анхаарах шинж алга. Дурсамж, дуртгалаар дүүрэн энэ өдөр өнгөрсөн явдал эргэж иржээ гэдгийг түүнээс тод томруун мэдэрсэн нь үгүй ээ. 

	Баярлалаа найз минь, өөрөө ч мэдэлгүйгээр, бага залуу насны минь хамгийн хүчтэй, хамгийн тамтай мөртөө баяртай сэтгэгдлийг зүрхнээ дахин хэнзлүүлсэнд чинь баярлалаа...

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

